
Andoni Lizeaga - Sarean-en koordinatzailea 

«Hizkuntza ereduei buruzko azterketa sakona egin behar da alternatibak zehaztu aurretik» 

Hizkuntza ereduen sistema berritu egin behar dela ondorioztatu du Sarean-ek bere topaketetan. Nabarmendu du aldaketan irizpide pedagogikoek gailendu behar dutela, ez politikoek. 
JAKES GOIKOETXEA - DONOSTIA 

Andoni Lizeagak (Hernani, 1962) koordinatzen du Sarean, Arabako, Bizkaiko eta Gipuzkoako Haur eta Lehen Hezkuntzako 162 ikastetxe biltzen dituen elkartea. Topaketetan aurten jorratu dituzte hizkuntza ereduak, baina Lizeagak dio beren kezka aspaldikoa dela. 
Hizkuntz ereduen sistema aldatu egin behar dela ondorioztatu duzue topaketetan. Zergatik? 

Memento honetan gaur egungo antolaketak ez du laguntzen hasieran ezarritako helburuak betetzen: Arabako, Bizkaiko eta Gipuzkoako ikasleek derrigorrezko hezkuntza amaitzean bertako bi hizkuntz ofizialetan gutxieneko gaitasuna izatea, eta atzerriko hizkuntza batean oinarrizko maila edukitzea. Gutxieneko helburu hori ez da inola ere lortzen A ereduan, eta B eredua ere helburuetatik oso urrun dago. 

D ereduko emaitzak ere ez dira espero bezain onak. 

Ez dira inguruko beste herrialdeetan beren hizkuntzekiko dituzten emaitzak baino okerragoak, antzekoak baizik. Horrek ez du esan nahi pozik egon behar dugunik eta konformatu behar dugunik. Hezkuntzan ari garen guztion erantzukizuna da egoera ikustea eta hobetzea. 

Topaketetan ondorioztatu duzuenez, A ereduko ikastetxe batzuetan pilatzen ari dira hainbat arazo dituzten ikasleak. 

Hori oso larria da. Sistemak ezin du ahalbidetu hasieratik dauden desberdintasunak denborarekin areagotzea. Sistemaren helburuak izan behar du desberdintasunak orekatzea. Inklusioa bultzatu nahi badugu, moldatu egin behar ditugu sistema eta egiturak, ikasle horiek leku duina izan dezaten. Ikastetxe edo ikasgela baten osaketak gizartean dagoenaren ahalik eta antzekoena izan behar du, kalean dagoen aniztasunak geletan islatu behar du. 

Ba al duzue hizkuntza ereduentzat alternatibarik? 

Topaketetan ez dugu alternatibarik edo aldaketarik zehaztu. Egindako ibilbideak balio du, gauza batzuk ondo egin baitira; hala ere, aztertu egin behar dira hutsuneak. Premiazkoa da hizkuntza ereduen inguruan azterketa sakona egitea alternatibak zehazten hasi aurretik. 
Eta aldaketarik? 

Gogoeta bat behintzat bai: ikasle guztiek gutxieneko euskara edo gaztelania maila bat lortu behar badute, aintzat hartu beharko dugu ikasle horien jatorria. Alegia, agian ikasle batzuek gehiago landu beharko dutela euskara eta beste batzuek gaztelania. Kasu gehienetan euskara gehiago landu beharko da, baina ez beti. 

Ikastetxeak izango al luke horren ardura? 

Hasteko, gutxienekoak ez daude argi eta garbi mailakatuta Lehen Hezkuntzan, Bigarren Hezkuntzan... Ezta edukiak, metodologia eta ebaluaketa irizpideak ere. Gutxieneko helburuak ondo finkatuz gero, ikastetxe bakoitzak autonomia gehiago eduki beharko luke bere hizkuntz proiektua lortzeko. Beti ere ikasleek 16 urterekin oinarrizko helburuak betetzeko, bai euskaraz bai gaztelaniaz. 

Gaur egun ez du zentzurik kultura, hizkuntza edo jatorri sozioekonomiko desberdinetako ikasleek euskara eta gaztelania ordu kopuru bera izatea. Horrek ez du funts pedagogikorik, hori erabaki politikoa da. Erabaki politikoak egon beharko luke azken helburuan, ez bitartekoetan. Bitartekoetan oinarri pedagogikoek izan behar dute ardatz. Edukiak nola moldatu, hizkuntzen trataera integratua... Hori guztia hizkuntz proiektu batean sartu behar da. Baina agian desberdina izango da auzo batean edo bestean, ikastetxe batean edo bestean. 
Ikastetxe guztiek al dute hizkuntz proiektua? 

Batzuek bai eta besteek ez. Teorian guztiek dute currikulum proiektua, baina hizkuntz proiektuak urrats bat gehiago egitea suposatzen du: hiru hizkuntzekin proiektu bateratua edukitzea. Hori da ardatza. 

Zuen kezkak iristen al dira hezkuntza arduradunengana? 

Bai. Bidea badago eta jendea ari da horretan lanean. 
Eta baliabideak? 

Hau guztia ezin da egun batetik bestera aldatu eta honek baliabideak eskatzen ditu: metodologikoak, prestakuntza... Inolaz ere ezin da pentsatu aurreztu daitekeela. Horrelako erronka potoloei ezin zaie orain arteko baliabideekin bakarrik erantzun. Baliabide gehiago behar ditugu, ez ikastetxeetan bakarrik. 

Oso zaila da, demagun, jatorri erdalduneko hiru urteko 23 haur euskalduntze prozesu batean behar bezala eramatea. Ez da ezinezkoa, baina zaila eta neketsua bada. Horrelakoak aintzat hartu beharko lirateke: ikastetxe bakoitzaren beharrak, ezaugarriak eta proiektuak.Administrazioak urrats bat gehiago egin behar du. Orain arte baliabideak ikasle kopuruaren arabera banatzen ditu. Berdin du ikaslearen jatorriak, maila ekonomikoak... Baina Administrazioak ikastetxe bakoitzaren egoera aztertu eta beharren arabera banatu beharko lituzke baliabideak. Askotan sentsazioa dugu beti eskatzen ari garela. Horrelako erronka bereziei erantzuten dien ikastetxeak ez du sentitu behar hori karga bat dela. Alderantziz, Administrazioak eskertu egin beharko lioke eta bideak erraztu. 
Oraindik ikastetxe publikoetatik euskalduntzeari egindako ekarpena jakinarazteko edo nabarmentzeko beharra sentitzen al duzue? 

Jaurlaritzak ikasleen euskara maila neurtzeko egindako proban ikastetxe publikoetako ikasleek pribatuetakoek baino emaitza hobea lortu dute, zortzi puntu hobea. Egoera normal batean ez genuke gure burua zuritu beharko, baina hori esateko beharra ikusten dugu. Barruan gaudenok sentitzen dugu errekonozimendu falta bat Administrazioaren, gizartearen eta komunikabideen aldetik. Pentsa, D ereduko 3 urteko hiru umetik bi sare publikoan daude. Jende askok ez daki sare publikoa halako lana egiten ari denik. Izan beharko luke erakunde ofizial bat sare publikoaren irudi eta defentsaz bereziki arduratuko litzatekeena. 
Bertendonako irakasleen aferak kalte egiten al dio eskola publikoaren irudiari? 

Lau haizeetara zabaltzen da Bertendonako irakasleen arazoa eta eman dezake sare publikoan halakoak asko direla. Irudia distortsiona dezakete. 

Arabako, Bizkaiko eta Gipuzkoako Haur eta Lehen Hezkuntzako irakasleen %90ek daukate bigarren hizkuntz eskakizuna; duela 30 urte %5ek zeukaten. Ez da gutxi. Agian ez doa nahi bezain azkar, baina badoa, ez doa atzera behintzat. Egindakoa ondo egina dago. Hezkuntza Sailari onartu behar diogu irakasleak euskalduntzeko jarri dituen baliabideak, baina baita irakasle horiek egin duten ahalegina ere. 
Erlijioaren irakaskuntzan ausardia falta leporatu diozue Espainiako Gobernuari. Zergatik? 

Erlijioak badu lekua gizartean, baina hezkuntza ez konfesionalaren ikuspuntutik. Ikasleek erlijioak ezagutu behar dituzte, baina ikuspegi ez konfesional batetik. Legeak dio bermatu egiten dela erlijioa nahi dutenen eskubidea; baina zer gertatzen da erlijioa nahi ez dutenen eskubidearekin? Erlijioei beren lekua onartzen diegu, baina ikuspegi ez konfesional batetik. Bakoitzak bere fedea landu nahi badu, eskolatik kanpo landu beharko luke. Espainiako Gobernua ez da ausarta horretan. 

